КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республика мутасын пенсияӧдз арлыда гражданаӧс
уджсикасӧ велӧдӧмсӧ да содтӧд уджсикасӧ велӧдӧмсӧ котыртӧм серти мероприятиеяс збыльмӧдан мераяс йылысь
Сы могысь, медым збыльмӧдны пенсияӧдз арлыда гражданаӧс уджсикасӧ велӧдӧмсӧ да содтӧд уджсикасӧ велӧдӧмсӧ котыртӧм серти мероприятиеяс, да “Коми Республика мутасын йӧзӧс уджӧн могмӧдан юкӧнын ӧткымын юалӧм йылысь” 2006 во йирым тӧлысь 6 лунся 70-РЗ №-а Коми Республикаса Оланпаслӧн 4 статья подув вылын Коми Республикаса Веськӧдлан котыр шуис:
1. Вынсьӧдны Пенсияӧдз арлыда гражданаӧс, кодъяслӧн эмӧсь удж сетысьяскӧд удж йитӧдъяс, уджсикасӧ велӧдӧм да содтӧд уджсикасӧ велӧдӧм вылӧ удж сетысьяслы субсидия сетан пӧрадок содтӧд серти.
2. Индыны Коми Республикаса удж, уджӧн могмӧдан да социальнӧя доръян министерствоӧс Удж да уджӧн могмӧдан федеральнӧй службакӧд ӧтув уджалӧм нуӧдӧм вылӧ Коми Республикаса уполномочитӧм олӧмӧ пӧртысь власьт органӧн.
3. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти ладмӧдӧ Коми Республикаса олӧмӧ пӧртысь власьт органъяслысь уджсӧ йӧзӧс уджӧн могмӧдны отсалан юкӧнын канму политика збыльмӧдан юалӧмъяс серти.
4. Тайӧ шуӧмыс вынсялӧ сійӧс официальнӧя йӧзӧдӧмсянь дас лун кольӧм мысти.
Коми Республикаса Веськӧдлан котырӧн
Юрнуӧдысьӧс Медводдза вежысь



          
          Л. Максимова
Сыктывкар
2019 вося рака тӧлысь 28 лун
153 №
ВЫНСЬӦДӦМА
Коми Республикаса Веськӧдлан котырлӧн
2019 во рака тӧлысь 28 лунся 153 №-а шуӧмӧн
(содтӧд)
Пенсияӧдз арлыда гражданаӧс,
кодъяслӧн эмӧсь удж сетысьяскӧд удж йитӧдъяс,
уджсикасӧ велӧдӧм да содтӧд уджсикасӧ велӧдӧм вылӧ
удж сетысьяслы субсидия сетан
ПӦРАДОК
1. Тайӧ Пӧрадокыс урчитӧ удж сетысьяслы – юридическӧй кывкутысьяслы (канму (муниципальнӧй) учреждениеяс кындзи), асшӧр уджалысьяслы, торъя йӧзлы – вузӧс, уджъяс, услугаяс вӧчысьяслы, кодъяс уджалӧны Коми Республика мутасын, пенсияӧдз арлыда гражданаӧс, кодъяслӧн эмӧсь удж сетысьяскӧд удж йитӧдъяс, уджсикасӧ велӧдӧм да содтӧд уджсикасӧ велӧдӧм вылӧ Коми Республикаса республиканскӧй сьӧмкуд сьӧм тшӧт весьтӧ, сы лыдын мукӧд сьӧмкудкостса трансферт тшӧт весьтӧ, мыйта сетӧма Коми Республикаса республиканскӧй сьӧмкудйӧ федеральнӧй сьӧмкудйысь “Демография” национальнӧй проектлӧн “Олӧма йӧз” федеральнӧй проект серти пенсияӧдз арлыда гражданаӧс уджсикасӧ велӧдӧмсӧ котыртӧм серти мероприятиеяс збыльмӧдӧм вылӧ, субсидия сетанногсӧ (водзӧ лӧсялӧмӧн – Пӧрадок, Субсидия, удж сетысь).
2. Субсидия сетан медшӧр могӧн лоӧ удж сетысьлысь пенсияӧдз арлыда гражданаӧс, кодъяслӧн эмӧсь удж сетысьяскӧд удж йитӧдъяс, уджсикасӧ велӧдӧмсӧ да содтӧд уджсикасӧ велӧдӧмсӧ (водзӧ – уджсикасӧ велӧдӧм) котыртӧм вылӧ ӧтувъя рӧскодсӧ сьӧмӧн бергӧдӧм.
3. Коми Республикаса удж, уджӧн могмӧдан да социальнӧя доръян министерство (водзӧ – Министерство) субсидияяссӧ сетӧ лӧсялана финансӧвӧй во да планӧвӧй период вылӧ Коми Республикаса республиканскӧй сьӧмкудлӧн своднӧй сьӧмкуд роспись серти сьӧмкуд кӧсйысьӧмъяслӧн лимитъяс мындаын, мыйта урчитӧма Министерстволы тайӧ Пӧрадоклӧн 2 пунктын индӧм медшӧр могъяс вылӧ.
4. Уджсикасӧ велӧдчӧм вылӧ инӧдыс эм организацияясса уджалысьяслӧн, кодъяс лоӧны пенсияӧдз арлыда гражданаӧн (гражданалӧн, кодъяслӧн пӧрысьлун серти страхӧвӧй пенсия вылӧ инӧд сетысь, сы лыдын кадысь водз индӧм) арлыд тыртӧдз колис 5 во (водзӧ – пенсияӧдз арлыда уджалысьяс).
Пенсияӧдз арлыда уджалысьясӧс уджсикасӧ велӧдӧны кыдзи шӧр уджысь орӧдчылӧмӧн, сідзи и шӧр уджысь орӧдчывтӧг да вӧчсьӧ дженьыд кадӧ (шӧр периодыс куим тӧлысьысь абу дыржык).
Шӧр тшупӧда уджсикасӧ, вылыс тшупӧда да содтӧд уджсикасӧ велӧдан организацияяс, а сідзжӧ юридическӧй кывкутысьяс, кодъяс медшӧр уджкӧд ӧттшӧтш збыльмӧдӧны велӧдан удж содтӧд удж сикас пыдди да кодъяслӧн эм велӧдан удж збыльмӧдӧм вылӧ лицензия (водзӧ – велӧдан организацияяс), велӧдӧны пенсияӧдз арлыда уджалысьяссӧ уджсикасӧ.
Пенсияӧдз арлыда уджалысьяссӧ уджсикасӧ велӧдӧны удж сетысьӧн велӧдан организациякӧд кырымалӧм сёрнитчӧмъяс подув вылын, сэк, кор пенсияӧдз арлыда уджалысьяссӧ уджсикасӧ велӧдӧны удж сетысь дорын – пенсияӧдз арлыда уджалысьясӧс уджсикасӧ велӧдӧмсӧ котыртӧм йылысь тшӧктӧд подув вылын.
5. Колӧ, медым удж сетысь тӧлысьлӧн медводдза лун вылӧ, кор кӧсйӧны кырымавны субсидия сетӧм вылӧ тайӧ Пӧрадоклӧн 7 пунктын индӧм сёрнитчӧмсӧ, ӧтпырйӧ лӧсяліс татшӧм корӧмъяслы:
1) сылӧн абу вот, ӧктас, страхӧвӧй взносъяс, пеняяс, штрапъяс, прӧчентъяс мынтӧм серти, кутшӧмъясӧс колӧ мынтыны вот да ӧктас йылысь Россия Федерацияса оланпастэчас серти, олӧмӧ пӧрттӧм кывкутана мог;
2) сылӧн абу Коми Республикаса республиканскӧй сьӧмкудйӧ субсидияяс, сьӧмкуд инвестицияяс бергӧдӧм серти нюжӧдӧм уджйӧз, сы лыдын кутшӧмъясӧс сетӧма мукӧд инӧда акт серти, да Коми Республикаса республиканскӧй сьӧмкуд водзын нюжӧдӧм мукӧд уджйӧз;
3) юридическӧй кывкутысьяс серти оз нуӧдны выль ног котыртӧм, бырӧдӧм, банкротство серти уджъяс, асшӧр уджалысьяс оз вермыны дугӧдны асшӧр уджалысь туйын уджсӧ;
4) сійӧ оз ло суйӧрсайса юридическӧй кывкутысьӧн, а сідзжӧ россияса юридическӧй кывкутысьӧн, кодлӧн уставнӧй (складочнӧй) капиталын суйӧрсайса юридическӧй кывкутысьяслӧн участвуйтан пайыс, кодъясӧс пасъянінӧн лоӧ канму либӧ мутас, кутшӧмъясӧс пыртӧма Россия Федерацияса сьӧм овмӧс министерствоӧн вынсьӧдӧм канмуяс да мутасъяс лыддьӧгӧ, кодъяс перйӧны вотсӧ финансӧвӧй операцияяс нуӧдігӧн кокньӧдӧм вот режим серти да (либӧ) оз урчитны юӧр восьтӧмсӧ да сетӧмсӧ татшӧм юридическӧй кывкутысьяс серти (офшорнӧй зонаяс), ӧтлаын вевтыртӧ 50 прӧчент;
5) сійӧ оз босьт Коми Республикаса республиканскӧй сьӧмкудйысь сьӧм мукӧд нормативнӧй инӧда акт серти тайӧ Пӧрадоклӧн 2 пунктын индӧм могъяс вылӧ.
6. Субсидия сетан условиеясӧн лоӧны:
1) удж сетысьӧн пенсияӧдз арлыда уджалысьяслы уджсикасӧ велӧдчӧм бӧрын уджалан места сетӧм либӧ пенсияӧдз арлыда уджалысьӧн уджсикасӧ велӧдчӧм бӧрын уджалан местаын водзӧ уджалӧм;
2) тайӧ Пӧрадоклӧн 13 пунктын индӧм документъяс сетӧм;
3) Субсидия сетӧм вылӧ сёрнитчӧмлӧн условиеяс, кутшӧмъясӧс урчитӧма тайӧ Пӧрадоклӧн 7 пунктӧн;
4) пенсияӧдз арлыда уджалысьӧн велӧдан уджтас тырвыйӧ велӧдӧм.
7. Субсидиясӧ сетӧны Субсидия сетӧм вылӧ сёрнитчӧм подув вылын, мый кырымалӧма Министерство, кодлы кыдзи Коми Республикаса республиканскӧй сьӧмкуд сьӧм босьтысьлы сетӧма Субсидия сетӧм вылӧ сьӧмкуд кӧсйысьӧмъяслӧн лимитъяс, да удж сетысь костын типӧвӧй форма серти, кутшӧмӧс вынсьӧдӧма Коми Республикаса сьӧм овмӧс министерствоӧн да йӧзӧдӧма “Ӧтуввез” юӧртан да телекоммуникация везйын Министерстволӧн официальнӧй сайтын сійӧс вынсьӧдан лунсянь 3 уджалан лун чӧжӧн.
Субсидия сетӧм вылӧ сёрнитчӧмӧн урчитӧма татшӧм условиеяс:
1) Субсидия сетан медшӧр могъяс, условиеяс да пӧрадок;
2) Субсидиялӧн медпозяна мында;
3) Субсидия вуджӧдан кадколастъяс;
4) удж сетысьясӧс босьтӧм Субсидия тшӧт весьтӧ суйӧрсайса валюта ньӧбӧмысь ӧлӧдӧм, операцияяс, кутшӧмъясӧс збыльмӧдӧны Россия Федерацияса валютнӧй оланпастэчас серти вылыс технологияа импортнӧй оборудование, сырьё да комплектуйтан изделиеяс ньӧбигӧн (вайигӧн), а сідзжӧ Субсидияяс сетан медшӧр могъясӧдз воӧдчӧмкӧд йитчӧм мукӧд операция кындзи, кутшӧмӧс индӧма нормативнӧй инӧда актъясӧн, мыйяс ладмӧдӧны Субсидия сетӧмсӧ;
5) удж сетысьлӧн Министерствоӧн да канмусянь сьӧм овмӧс бӧрся видзӧдысь органъясӧн удж сетысьӧн Субсидия сетан условиеясӧ, медшӧр могъясӧ да пӧрадокӧ кутчысьӧм серти прӧверкаяс нуӧдӧм вылӧ сӧгласлун;
6) Субсидия видзан окталун серти петкӧдласлӧн значение;
7) Коми Республикаса республиканскӧй сьӧмкудйӧ отчётнӧй финансӧвӧй воын удж сетысьӧн видзтӧм Субсидия колясъяссӧ бергӧдан случайяс;
8) Субсидияӧн вӧдитчӧм йылысь отчётъяс сетан пӧрадок, кадколастъяс да формаяс.
8. Субсидия сетӧм вылӧ сёрнитчӧм кырымалӧм могысь удж сетысь сетӧ Министерствоӧ Субсидия сетӧм вылӧ заявка Министерствоӧн вынсьӧдӧм форма серти (водзӧ – заявка), а сідзжӧ удж сетысьӧн эскӧдӧм документъяслысь копияяс, кутшӧмъяс эскӧдӧны, мый пыр уджалӧм вылӧ босьтӧм уджалысьяс лоӧны пенсияӧдз арлыда гражданаӧн (водзӧ – эскӧдысь документъяс).
Заявкалӧн формаыс вынсьӧдсьӧ Министерствоӧн да йӧзӧдсьӧ “Ӧтуввез” юӧртан да телекоммуникация везйын Министерстволӧн официальнӧй сайтын сійӧс вынсьӧдан лунсянь 3 уджалан лун чӧжӧн.
Министерство пасйӧ заявкасӧ да эскӧдысь документъяссӧ Министерствоӧ налӧн воан лунӧ. Заявкасӧ да эскӧдысь документъяссӧ сетан лунӧн лыддьыссьӧ Министерствоын найӧс пасъян лун. Заявка да эскӧдысь документъяс пасъян лунсянь 2 уджалан лун чӧжӧн Министерство оформитӧ заявка да эскӧдысь документъяс босьтӧм йылысь гижсьӧг лыддьӧгсӧ да найӧс сетан кадпас индӧмӧн да сетӧ индӧм гижсьӧгсӧ удж сетысьлы ачыс либӧ ыстӧ сійӧс пошта связь организация, корреспонденция вайысь мукӧд организация пыр заявкаын индӧм инпас серти.
Сэк, кор заявкасӧ да эскӧдысь документъяссӧ ыстӧны пошта связь организация, корреспонденция вайысь мукӧд организация пыр, Министерствоӧ найӧс сетан лунӧн лыддьыссьӧ индӧм заявка да эскӧдысь документъяс босьтанін серти пошта связь организациялӧн, корреспонденция вайысь мукӧд организациялӧн пошта штемпель вылын индӧм кадпас. Министерство пасйӧ заявкасӧ да эскӧдысь документъяссӧ Министерствоӧ налӧн воан лунӧ. Пошта связь организация, корреспонденция вайысь мукӧд организация пыр ыстӧм заявкасӧ да эскӧдысь документъяссӧ пасйӧм йылысь                                                                                                                                                                                                                                                                                         Министерствоын заявкасӧ да эскӧдысь документъяссӧ пасъян лунсянь 2 уджалан лун чӧжӧн ыстӧны заявкаын индӧм инпас серти.
9. Заявкасӧ да эскӧдысь документъяссӧ пасъян лунсянь 3 уджалан лун чӧжӧн Министерство примитӧ Субсидия сетӧм вылӧ сёрнитчӧм кырымалӧм йылысь либӧ Субсидия сетӧм вылӧ сёрнитчӧм кырымалӧмын ӧткажитӧм йылысь помшуӧм.
Министерствоӧн Субсидия сетӧм вылӧ сёрнитчӧм кырымалӧмын ӧткажитӧм йылысь помшуӧм примитан подувъясыс сыын, мый:
1) сетӧм документъясыс оз лӧсявны тайӧ Пӧрадоклӧн 8 пунктса медводдза абзацӧн урчитӧм корӧмъяслы;
2) удж сетысь оз лӧсяв тайӧ Пӧрадоклӧн 1 да 5 пунктъясӧн урчитӧм корӧмъяслы.
Сэк, кор примитӧма Субсидия сетӧм вылӧ сёрнитчӧм кырымалӧмын ӧткажитӧм йылысь помшуӧм, Министерство татшӧм помшуӧм примитан лунсянь 3 уджалан лун чӧжӧн ыстӧ удж сетысьлы гижӧда уведомление ӧткажитан помкаяссӧ индӧмӧн.
Сэк, кор удж сетысь бырӧдіс помкаяссӧ, кутшӧмъяс лоисны Министерствоӧн Субсидия сетӧм вылӧ сёрнитчӧм кырымалӧмын ӧткажитӧм йылысь помшуӧм примитӧм вылӧ подулӧн, сійӧ вермӧ выль пӧв ыстыны заявкасӧ да эскӧдысь документъяссӧ Министерствоӧ. Выль пӧв сетӧм заявкасӧ да эскӧдысь документъяссӧ видлалӧны тайӧ пунктӧн урчитӧм пӧрадокын.
Сэк, кор примитӧма Субсидия сетӧм вылӧ сёрнитчӧм кырымалӧм йылысь помшуӧм, Министерство татшӧм помшуӧм примитан лунсянь 5 уджалан лун чӧжӧн ыстӧ удж сетысьлы гижӧда уведомление да кырымалӧм вылӧ Субсидия сетӧм вылӧ сёрнитчӧмлысь бала кык экземплярын, кутшӧмӧс кырымалӧма Министерство.
Удж сетысь Субсидия сетӧм вылӧ сёрнитчӧмлысь бала кык экземплярын, кутшӧмӧс кырымалӧма Министерство, босьтан лунсянь 3 уджалан лун чӧжӧн кырымалӧ сёрнитчӧм балалысь кыкнан экземплярсӧ, эскӧдӧ печатьӧн, кырымалӧм сёрнитчӧмлысь ӧти экземплярсӧ сетӧ ачыс либӧ ыстӧ пошта связь организация, корреспонденция вайысь мукӧд организация пыр Министерствоӧ.
10. Сэк, кор удж сетысь, код серти примитӧма Субсидия сетӧм вылӧ сёрнитчӧм кырымалӧм йылысь помшуӧм, ӧткажитчӧ кырымавны сёрнитчӧмсӧ Министерствоӧн урчитӧм кадколастӧ, Субсидиясӧ выльысь юклӧны Министерстволӧн помшуӧм подув вылын, мыйӧн сійӧс примитан лунсянь 3 уджалан лун чӧжӧн гижӧмӧн тӧдмӧдӧны удж сетысьӧс.
11. Субсидиясӧ сетӧны:
удж сетысьӧн уджсикасӧ велӧдӧм йылысь сёрнитчӧмъяс серти, мый кырымалӧма удж сетысь да велӧдан организация костын, уджсикасӧ велӧдӧм вылӧ збыльысь вӧчӧм ӧтувъя рӧскодысь;
уджсикасӧ велӧдӧмсӧ котыртӧм вылӧ ӧтувъя рӧскод арталӧм серти мындаын (уджсикасӧ велӧдчигӧн стипендия мынтӧм вылӧ рӧскод тӧд вылӧ босьттӧг) вӧчӧм рӧскодсӧ эскӧдӧмӧн.
Тайӧ пунктлӧн мӧд да коймӧд абзацъясын индӧм субсидияяссӧ сетӧны Субсидиялӧн медпозяна мындаысь абу унджык мындаын, мый арталӧма тайӧ Пӧрадоклӧн 12 пунктын индӧм формула серти.
12. Субсидиялысь медпозяна мындасӧ арталӧны татшӧм формула серти:
Siобуч = Niр x Cобуч,
кӧні:
Niр – пенсияӧдз арлыда уджалысьяслӧн лыд, кодъясӧс ыстӧма велӧдчыны уджсикасӧ;
Cобуч – пенсияӧдз арлыда ӧти уджалысьӧс уджсикасӧ велӧдан курслӧн дон (ӧти морт вылӧ 68500 шайтысь абу унджык став велӧдчан периодысь).
Министерство кырымалӧм сёрнитчӧм серти вермӧ чинтыны Субсидиялысь йӧрышсӧ (дугӧдны сійӧс сетӧмсӧ) сэк, кор Субсидия сетӧм вылӧ вичмӧдӧм сьӧмкуд кӧсйысьӧмъяслӧн лимитъясыс чинӧны.
13. Субсидия сетӧм могысь удж сетысь, кодкӧд кырымалӧма Субсидия сетӧм вылӧ сёрнитчӧм, быд тӧлысь, отчётнӧй тӧлысь бӧрын мунысь тӧлысьлӧн 10 лунӧдз, а ӧнія вося ӧшым тӧлысьысь – ӧшым тӧлысь 26 лунысь оз сёрджык, ыстӧ Министерствоӧ пенсияӧдз арлыда уджалысьясӧс уджсикасӧ велӧдӧм вылӧ удж сетысьӧн збыль  вӧчӧм ӧтувъя рӧскод серти татшӧм документъяс:
пенсияӧдз арлыда уджалысьяс йылысь, кодъяс участвуйтісны уджсикасӧ велӧдӧмын, отчётнӧй тӧлысьысь тӧдмӧгъяс тайӧ Пӧрадок дорӧ содтӧдын индӧм форма серти;
пенсияӧдз арлыда уджалысьясӧс уджсикасӧ велӧдӧмсӧ котыртӧм вылӧ отчётнӧй тӧлысьысь бергӧдан ӧтувъя рӧскод серти удж сетысьӧн рӧштшӧт кырымалӧм, Министерствоӧн урчитӧм формаын;
пенсияӧдз арлыда уджалысьясӧс уджсикасӧ велӧдӧмсӧ котыртӧм вылӧн сёрнитчӧмлысь копия, кутшӧмӧс кырымалӧма удж сетысь да велӧдан организация костын (сэк, кор уджсикасӧ велӧдӧмсӧ нуӧдӧны уджсикасӧ велӧдӧм йылысь сёрнитчӧм подув вылын, кутшӧмӧс кырымалӧма удж сетысь да велӧдан организация костын);
пенсияӧдз арлыда уджалысьясӧс уджсикасӧ велӧдӧмсӧ котыртӧм йылысь тшӧктӧдлысь копия (сэк, кор уджсикасӧ велӧдӧмсӧ нуӧдӧны удж сетысь дорын);
документъяслысь копияяс, кутшӧмъяс эскӧдӧны отчётнӧй тӧлысьын пенсияӧдз арлыда уджалысьяслӧн уджсикасӧ велӧдӧмын участвуйтӧмсӧ, отчётнӧй тӧлысьын мӧд уджалан места вылӧ вуджӧдӧмсӧ либӧ отчётнӧй тӧлысьын организацияын уджалысьясӧн водзӧ уджалӧм уджалан местаын;
отчётнӧй тӧлысьын пенсияӧдз арлыда уджалысьясӧс уджсикасӧ велӧдан периодысь уджалан кад лыддян табельлысь копия;
отчётнӧй тӧлысьын нуӧдӧм уджсикасӧ велӧдӧмысь тшӧт-фактура да вӧчӧм уджъяс серти акт копияяс.
14. Министерство пасйӧ тайӧ Пӧрадоклӧн 13 пунктын индӧм документъяссӧ налӧн воан лунӧ.
Индӧм документъяссӧ пасъян лунсянь 2 уджалан лун чӧжӧн Министерство оформитӧ документъяс босьтӧм йылысь гижсьӧг да сетӧ сійӧс удж сетысьлы ачыс либӧ ыстӧ сійӧс пошта связь организация, корреспонденция вайысь мукӧд организация пыр удж сетысьлы.
Сэк, кор удж сетысь ыстӧ тайӧ Пӧрадоклӧн 13 пунктын индӧм документъяссӧ пошта связь организация, корреспонденция вайысь мукӧд организация пыр, найӧс сетан кадпасӧн лыддьыссьӧ документъяс босьтанін серти тайӧ организациялӧн штемпель вылын индӧм кадпас. Сэк, кор удж сетысь ыстӧ документъяссӧ пошта связь организация, корреспонденция вайысь мукӧд организация пыр, Министерство пасйӧ индӧм документъяссӧ Министерствоӧ налӧн воан лунӧ. Пошта связь организация, корреспонденция вайысь мукӧд организация пыр ыстӧм документъяс пасйӧм йылысь гижсьӧгсӧ ыстӧны удж сетысьлы найӧс пасъян лунсянь 2 уджалан лун чӧжӧн.
15. Тайӧ Пӧрадоклӧн 13 пунктын индӧм документъяс пасъян лунсянь 3 уджалан лун чӧжӧн Министерство примитӧ Субсидия сетӧм йылысь либӧ Субсидия сетӧмын ӧткажитӧм йылысь помшуӧм.
Субсидия сетӧмын ӧткажитӧм йылысь помшуӧм примитан подувъясыс сыын, мый:
1) оз кутчысьны тайӧ Пӧрадоклӧн 6 пунктын урчитӧм Субсидияяс сетан условиеясӧ;
2) удж сетысьӧн индӧм Субсидия мындаыс вевтыртӧ Субсидиялысь медпозяна мындасӧ, мыйта индӧма Субсидия сетӧм вылӧ сёрнитчӧмын да арталӧма тайӧ Пӧрадоклӧн 12 пунктын индӧм формула серти;
3) сетӧм документъясыс оз лӧсявны тайӧ Пӧрадоклӧн 13 пунктӧн урчитӧм корӧмъяслы, удж сетысь абу сетӧма (сетӧма абу тырвыйӧ) тайӧ Пӧрадоклӧн 13 пунктын индӧм документъяссӧ;
4) удж сетысьӧн сетӧм юӧрыс абу стӧч.
Министерство прӧверитӧ удж сетысьясӧн сетӧм юӧрлысь стӧчлунсӧ сетӧм документъяссӧ сы серти, эмӧсь-ӧ наын ӧта-мӧдлы лӧсявтӧм тӧдмӧгъяс, прӧверитӧмӧн.
Абу стӧч юӧрсӧ удж сетысьӧн сетӧмысь вермасны кыскыны кывкутӧмӧ, мый урчитӧма Россия Федерацияса оланпастэчасӧн.
16. Субсидия сетӧмын ӧткажитӧм йылысь помшуӧм примитан лунсянь 2 уджалан лун чӧжӧн Министерство юӧртӧ удж сетысьлы Министерствоӧн примитӧм помшуӧм йылысь удж сетысьлы гижӧда уведомление ыстӧмӧн ӧткажитан помкаяссӧ индӧмӧн.
17. Субсидия сетӧм йылысь помшуӧм примитан лунсянь 3 уджалан лун чӧжӧн Министерство ыстӧ “Коми Республикаса удж, уджӧн могмӧдан да социальнӧя доръян министерстволысь удж могмӧдан шӧрин” Коми Республикаса канму казённӧй учреждениеӧ (водзӧ – Шӧрин) удж сетысьяслы Субсидиясӧ вуджӧдӧм вылӧ документъяс (ӧтувъя рӧскод бергӧдӧм вылӧ Министерстволысь заявка да тайӧ Пӧрадоклӧн 13 пунктын индӧм документъяс) мынтысьӧм вылӧ.
18. Шӧрин Федеральнӧй казначействолӧн Коми Республикаын веськӧдланінын Шӧринлы восьтӧм лицевӧй тшӧт вылысь Шӧринӧ ӧтувъя рӧскод бергӧдӧм вылӧ Министерстволӧн заявка да тайӧ Пӧрадоклӧн 13 пунктын индӧм документъяс воан лунсянь 3 уджалан лун чӧжӧн вуджӧдӧ удж сетысьлы Субсидиясӧ удж сетысьлӧн рӧштшӧт тшӧт вылӧ, кутшӧм индӧма Субсидия сетӧм вылӧ сёрнитчӧмын.
19. Удж сетысь, кодкӧд кырымалӧма Субсидия сетӧм вылӧ сёрнитчӧм, уджсикасӧ велӧдӧмсӧ помалӧм бӧрын 5 уджалан лун чӧжӧн содтӧд сетӧ татшӧм документъяс:
уджсикасӧ велӧдӧмын участвуйтысь уджалысьяс йылысь тӧдмӧгъяс;
документъяслысь копияяс, кутшӧмъяс эскӧдӧны, мый пенсияӧдз арлыда уджалысьяс помалісны велӧдчыны уджсикасӧ, найӧс вуджӧдісны мӧд уджалан места вылӧ либӧ найӧ водзӧ уджалӧны организацияын уджалан местаын;
документъяслысь копияяс, кутшӧмъяс эскӧдӧны уджсикасӧ велӧдӧм помалӧмсӧ;
нуӧдӧм уджсикасӧ велӧдігӧн вӧчӧм уджъяс серти актлысь копия.
20. Субсидия видзан окталуныс индыссьӧ петкӧдлас подув вылын – пенсияӧдз арлыда уджалысьяслӧн пайыс, кодъяс водзӧ уджалӧны, кодъяс  велӧдчисны уджсикасӧ либӧ велӧдчисны содтӧд уджсикасӧ, пенсияӧдз арлыда уджалысьяслӧн лыдын, кодъяс велӧдчисны 85 прӧчентысь абу этшаджык мындаын.
21. Удж сетысьяс сетӧны Министерствоӧ Субсидия видзӧм йылысь да Субсидия видзан окталунлӧн петкӧдласӧдз воӧдчӧм йылысь отчётъяс Субсидия сетӧм вылӧ сёрнитчӧмӧн урчитӧм пӧрадокын, формаын да кадколастъясӧ.
22. Министерство, Коми Рес​публикаса сьӧм овмӧс министерство да канмусянь сьӧм овмӧс бӧрся видзӧдысь мукӧд орган урчитӧм пӧрадокын видзӧдӧ субсидия сетан условиеясӧ, медшӧр могӧ да пӧрадокӧ кутчысьӧм бӧрся, сы лыдын прӧверкаяс нуӧдӧмӧн.
23. Коми Рес​публикаса республиканскӧй сьӧмкудйысь босьтӧм сьӧм, мыйта урчитӧма Субсидия сетӧм вылӧ, лоӧ торъя могаӧн да сійӧс оз позь видзны мукӧд мог вылӧ. Удж сетысь кывкутӧ Субсидия сьӧм торъя мог вылӧ видзӧм бӧрся. Субсидия сьӧмсӧ абу торъя мог вылӧ видзӧмысь кыскӧны кывкутӧмӧ Россия Федерацияса оланпастэчас серти.
24. Субсидия сетӧм вылӧ сёрнитчӧмӧн урчитӧм случайясын удж сетысьлы отчётнӧй во бӧрся мунысь волӧн медводдза дас уджалан лун чӧжӧн колӧ бергӧдны Министерстволы ӧнія вося ӧшым тӧлысь 31 лун вылӧ видзтӧм Субсидия колясъяссӧ.
25. Сэк, кор удж сетысь торкалӧма субсидия сетан условиеяссӧ, медшӧр могъяссӧ да пӧрадоксӧ, кутшӧмӧс индӧма тайӧ Пӧрадокӧн, индӧм сьӧмсӧ удж сетысьлы колӧ бергӧдны Коми Рес​публикаса республиканскӧй сьӧмкудйӧ татшӧм пӧрадокын:
Министерство прӧверка серти акт кырымалан либӧ Коми Республикаса сьӧм овмӧс министерствосянь да канмусянь сьӧм овмӧс бӧрся видзӧдысь (дӧзьӧритысь) мукӧд органсянь тӧдмӧгъяс сы йылысь, мый эрдӧдісны тайӧ Пӧрадокӧн урчитӧм Субсидия сетан условиеяс, медшӧр могъяс да пӧрадок торкалан фактъяссӧ, кутшӧмъясӧс эрдӧдісны прӧверкаяс бӧрын, босьтан лунсянь 5 уджалан лун чӧжӧн ыстӧ удж сетысьлы Коми Рес​публикаса республиканскӧй сьӧмкудйӧ сьӧм бергӧдӧм йылысь уведомление.
Удж сетысь уведомление босьтан кадпассянь 30 лун чӧжӧн (уведомлениеын кӧ абу индӧма мӧд кадколаст) бергӧдӧ Коми Рес​публикаса республиканскӧй сьӧмкудйӧ Коми Рес​публикаса республиканскӧй сьӧмкудйысь босьтӧм сьӧмсӧ, мый видзисны найӧс сетан урчитӧм условиеяс, медшӧр могъяс да пӧрадок торкалӧмӧн.
Сэк, кор урчитӧм кадколастӧ уведомлениесӧ абу пӧртӧма олӧмӧ, Министерство могмӧдӧ республиканскӧй сьӧмкуд сьӧм перйӧмсӧ ёрд пӧрадокын.
Пенсияӧдз арлыда гражданаӧс,
кодъяслӧн эмӧсь удж сетысьяскӧд удж йитӧдъяс,
уджсикасӧ велӧдӧм да содтӧд уджсикасӧ
велӧдӧм вылӧ удж сетысьяслы
субсидия сетан пӧрадок дорӧ

